
Ávarp formanns stjórnar Hjartaverndar 

Hjartavernd á merka sögu sem byggir á frumkvöðlastarfi þeirra sem stofnuðu 
samtökin fyrir rúmlega fimmtíu árum. Í fyrstu lögum samtakanna, frá 1964, segir um 
tilgang Hjartaverndar: „...barátta við hjarta- og 
æðasjúkdóma, útbreiðslu þeirra og afleiðingar. Í 
baráttunni við þessa sjúkdóma hyggjast samtökin 
m.a. beita þessum ráðum: ...að stuðla að auknum 
rannsóknum á þeim hérlendis“. Það má með sanni 
segja að þessu ætlunarverki hafi verið náð. Á þessu 
ári eru 50 ár liðin frá því að Rannsóknarstöð 
Hjartaverndar var stofnuð. Megintilgangurinn var að 
hefja Reykjavíkurrannsóknina. Um er að ræða 
einhverja stærstu og merkustu faraldsfræðilega 
rannsókn á hjarta- og æðasjúkdómum sem unnin 
hefur verið í heiminum. Reykjavíkurrannsóknin hefur 
aukið þekkingu okkar og skilning á tilurð og meingerð 
kransæðasjúkdóma og fjölda annarra sjúkdóma í hjarta- og æðakerfi. Að auki hefur 
rannsóknin fært okkur heim nákvæm gögn um þróun áhættuþátta 
kransæðasjúkdóma hjá heilli þjóð. Sem slík eru gögnin einstök og hafa vakið athygli 
um allan heim. 
 
Annar kafli Hjartaverndar hófst með Öldrunarrannsókn Hjartaverndar 2002. Sú 
rannsókn byggðist á því orðspori sem Hjartavernd hefur áunnið sér með 
Reykjavíkurrannsókninni og á grundvelli þess náðist samningur við bandarísku 
stofnunina National Institute of Aging um framkvæmd þessarar merku rannsóknar. 
Það starf hefur skilað okkur áframhaldandi öflugu vísindastarfi og samstarfi við 
virtustu fræðimenn innanlands og utan. 
 
Í ár stendur Hjartavernd aftur á tímamótum. Á 50 ára afmæli Rannsóknarstöðvarinnar 
mætum við nýjum áskorunum. Þrátt fyrir gífurlegan ávinning í lækkandi nýgengi og 
dánartíðni á síðustu þremur áratugum eru hjarta- og æðasjúkdómar ennþá meðal 
algengustu orsaka ótímabærra dauðsfalla landsmanna. Nú byggjum við á þeirri 
þekkingu sem vísindastarf undangenginna áratuga hefur skilað okkur. Breytingar á 
þróun áhættuþátta á allra síðustu árum kalla á nýjar áherslur í forvörnum. 
Nútímatækni opnar dyrnar fyrir greiningu æðakölkunar á frumstigi. Með markvissri 
greiningu og meðferð hyggjumst við ná að draga enn frekar úr dánartíðni vegna 
hjarta- og æðasjúkdóma á Íslandi.  Þetta kallar á náið samstarf við heilsugæslu, 
heilbrigðisyfirvöld, félagssamtök og fræðslu til alls almennings. Þessi vinna markar 
upphaf þriðja kafla í sögu Hjartaverndar. Nýr áhættureiknir verður gjöf Hjartaverndar 
til þjóðarinnar, sem hefur sýnt samtökunum velvild og lagt sitt af mörkum við öflun 
þeirra gagna sem vísindastarf okkar byggir á. Sem fyrr mun Hjartavernd byggja á 
þeim grunni sem fimmtíu ára vísindastarf frumkvöðlanna hefur fært okkur. Þar er enn 
mikið starf óunnið. 
 
Karl Andersen prófessor 
formaður stjórnar Hjartaverndar 

Alþjóðlegi hjartadagurinn 2016 - Hjartvænt umhverfi 
 

Alþjóðlegur hjartadagur er haldinn 29. september ár hvert, en það er 

Alþjóðahjartasambandið (World Heart Federation) sem hvetur aðildarfélög sín um 

allan heim til að halda upp á þennan dag. Þema hjartadagsins var í ár hjartvænt 

umhverfi enda passar það vel þar sem heilbrigður lífsstíll er ein mikilvægasta 

forvörnin gegn hjarta- og æðasjúkdómum. Einstaklingurinn sjálfur getur haft mikil 

áhrif þar um þegar hann tekur ákvarðanir varðandi lífsstíl sinn. Í því sambandi er þó 

mikilvægt að gera honum kleift að haga lífstíl sínum á sem heilsusamlegastan hátt og 

skiptir umhverfið þar miklu mál, svo og skipulag þess. Þar geta stjórnvöld og 

bæjarfélög lagt þung lóð á vogarskálina. 

 

Á Íslandi sameinast Hjartavernd, Hjartaheill, Neistinn og Heilaheill um að halda 

daginn hátíðlegan. Þau hafa boðið upp á hjartadagshlaup og göngu um árabil í 

samvinnu við Kópavogsbæ, sem hefur boðið þátttakendum í sund að hlaupi loknu. 

Árið í ár var engin undantekning og var dagurinn allur hinn ánægjulegasti. 

Frjálsíþróttadeild Breiðabliks sá um framkvæmd hlaupsins, sem ræst var þann 25. 

september. Boðið var upp á fimm og tíu kílómetra vegalengdir og var þátttaka 

ókeypis, líkt og fyrri ár. Í ár fór Sri Chinmoy heimseiningar friðarhlaupið fram samhliða 

hjartadagshlaupinu. Hlauparar friðarhlaupsins komu frá átta ólíkum löndum. Hlaupinn 

var hálfur hringur á Kópavogsvelli að loknu hjartadagshlaupi og hlupu þátttakendur 

með Sri Chinmoy friðarhlaupurum á vellinum þar sem herra Guðni Th. Jóhannesson, 

forseti Íslands, hljóp með friðarkyndilinn en kyndillinn var þannig afhentur áfram til 

Grænlands á táknrænan hátt. 

 

Þann 29. september var síðan hjartagangan. Lagt var af stað frá gömlu rafstöðinni í 

Elliðaárdal. Göngustjórar í ár voru starfsmenn Hjartaheilla.  

 
 

 

 

 

 

 

 

 

 

 

              

Myndin sýnir: Hr. Guðna Th. Jóhannesson, forseta Íslands, ásamt hlaupurum í hjartadagshlaupinu í september árið 2016. 

GoRed fyrir konur á Íslandi 
Vitundarátak varðandi hjarta- og æðasjúkdóma 

 
Það eru einungis fáein ár síðan farið var að leggja áherslu á að miðla upplýsingum til 

kvenna og heilbrigðisstarfsfólks um tíðni hjarta- og æðasjúkdóma hjá konum. Árið 

2009 hófst á Íslandi árveknisátakið GoRed, en um er að ræða alheimsátak á vegum 

World Heart Federation, sem stuðlar að því að fræða konur um áhættuþætti og  

einkenni hjarta- og æðasjúkdóma og ýta undir rannsóknir á þessum sjúkómum hjá 

konum.  

Samkvæmt rannsóknum Hjartaverndar eykst tíðni áhættuþátta hjá konum eftir 50 ára 

aldur, og má þar nefna hækkaðan blóðþrýsting, hátt kólesteról, sykursýki og ofþyngd. 

Jákvætt er að verulega hefur dregið úr reykingum á Íslandi en reykingar eru mjög stór 

áhættuþáttur hjarta- og æðasjúkdóma, ekki síst hjá konum. Með hollu mataræði og 

reglubundinni hreyfingu má draga úr flestum áhættuþáttum hjarta- og æðasjúkdóma.  

Föstudagurinn 19. febrúar var svonefndur „klæðumst rauðu dagur“ þar sem 

landsmenn voru hvattir til að klæðast rauðum fatnaði. Ýmis fræðsluerindi voru flutt á 

vinnustöðum en hápunktur átaksins var fræðslu- og skemmtistund sunnudaginn 21. 

febrúar í Iðnó. Á dagskrá voru meðal annars fræðsluerindi um hjartvænt fæði, 

lífstílinn og hamingjuna og hjartað sem ekki slær í takt. Sannarlega vel heppnað og 

áhugavert. 

 

 

 

 

 
      

 

Myndin sýnir Landspítalann lýstan upp í rauðum lit í tilefni átaksins. 

Ánægjuleg heimsókn frá Embætti landlæknis 

 

Vilmundur Guðnason, prófessor og 

forstöðulæknir Hjartaverndar, tók á móti 

góðum gestum þann 22. febrúar, þeim 

Birgi Jakobssyni landlækni og Leifi 

Bárðarsyni lækni og sviðsstjóra hjá 

Embættinu. Heimsóknin var sérstaklega 

ánægjuleg. Þeir Birgir og Leifur sýndu 

starfsemi Hjartaverndar mikinn áhuga, 

sérstaklega niðurstöðum hinna fjölbreyttu 

rannsókna og þeim möguleikum sem 

þær gefa til forvarna þjóðinni til handa.  

 

 

Heimsókn til National Institute of Health í Washington 

Hópur frá Hjartavernd heimsótti 

höfuðstöðvar National Institute on Health 

(NIH) og National Institute on Aging í 

Bandaríkjunum í maí síðastliðnum. Ferðin 

var í alla staði mjög fræðandi og 

skemmtileg. Skoðaðar voru meðal annars 

höfuðstöðvar PubMed og Medline Plus, 

sem eru til húsa í NIH. Boðið var upp á 

skemmtilega og fræðandi fyrirlestra um 

vísindarannsóknir sem byggðir voru á 

gögnum Hjartaverndar. 

 
 

Myndin sýnir talið frá vinstri; Birgir Jakobsson, landlækni, Vilmund 

Guðnason, forstöðulækni Hjartaverndar, svo og Leif Bárðarson, lækni og 

sviðsstjóra hjá Embætti landlæknis. 

 

Myndin sýnir, talið frá vinstri, höfuðstövar National Institute on 

Aging í Wasingthon í Bandaríkjunum. 

Veglegur styrkur, nýr áhættureiknir  

Líknarsjóður Ögnu og Halldórs Jónssonar veitti Rannsóknarstöð Hjartaverndar á 

árinu kærkomna háa fjárhæð, alls 25 milljónir króna. Um er að ræða rannsóknarstyrk 

sem nýtast mun vel til að vinna að frekari rannsóknum og fullkomnun á nýjum 

áhættureikni fyrir æðakölkun. Tilefni þessa veglega styrks var aldarafmæli hjónanna, 

ásamt sextíu ára afmæli fyrirtækisins.  

Halldór Jónsson ehf. kom að stofnun Rannsóknarstöðvar Hjartaverndar árið 1967, þá 

einnig með veglegu fjárframlagi. Stjórn Líknarsjóðsins þótti því við hæfi að veita 

Hjartavernd styrk á þessum tímamótum.  

Forsvarsmenn Hjartaverndar þakka innilega þetta háa framlag sem skiptir sköpum 

við gerð nýs áhættureiknis hjarta- og æðsjúkdóma. 

Líknarsjóður Ögnu og Halldórs Jónssonar var stofnaður af Ögnu Jónsson, sem var 

gift Halldóri Jónssyni, en þau stofnuðu fyrirtækið Halldór Jónsson hf.  

 

 
 
 

 
 
 
 
 
 
 
 
 
 
 
 
 
 
 
 
 
 
 
 
 
 
 
 

Myndin sýnir talið frá vinstri: Gunnar Sigurðsson, formann stjórnar Hjartaverndar, Kristínu Siggeirsdóttur framkvæmdastjóra þróunar, 

Guðnýju Eiríksdóttur, framkvæmdastjóra rannsókna, Vilmund Guðnason, forstöðulækni, Kristján S. Sigmundsson, formann stjórnar 

Líknarsjóðs Ögnu og Halldórs Jónssonar, Mörthu Eiíksdóttur, stjórnarmanns í Líknarsjóðnum, svo og Jón Grímsson, stjórnarmann í 

Líknarsjóðnum. 

Veglegur arfur, nýr áhættureiknir 

Guðrún Kristbjörg Júlíusdóttir heitin, 

myndmenntakennari, arfleiddi Hjartavernd að húsi 

sínu og innbúi á árinu. Þessi arfur var sannkölluð 

himnasending, sem nýtist beint inn í 

nýsköpunarstarf og vísindavinnu Hjartaverndar. 

Ómetanlegt í baráttu gegn hjarta- og 

æðasjúkdómum. 

Guðrún Kristbjörg fæddist 26. maí 1933 að 

Framnesvegi 29 í vesturbæ Reykjavíkur. Hún lést á 

líknardeild Landspítalans í Fossvogi hinn 6. febrúar 

2016. 

Foreldrar hennar voru Guðrún Nikulásdóttir, f. 1900, 

d. 1999, ættuð frá Litla Seli í Reykjavík og frá Felli í 

Biskupstungum. Faðir hennar var Júlíus 

Guðmundsson, kaupmaður í versluninni Baldri á 

Framnesvegi 29, f. 1895, d. 1984, ættaður af Álftanesi og úr Ásbúð í Hafnarfirði. 

Guðrún Kristbjörg átti tvö eldri systkini; Guðmund Sigurð, f. 1924, d. 1979, en kona 

hans var Hulda Þorsteinsdóttir og eignuðust þau sex börn. Systir hennar er Sigríður, 

f. 1930, hún er gift Kristmundi E. Jónssyni og eiga þau fjórar dætur. 

Guðrún Kristbjörg ólst upp í foreldrahúsum á Framnesveginum. Hún varð 

gagnfræðingur frá Gagnfræðaskóla Austurbæjar 1950, stundaði nám við 

Húsmæðraskólann á Laugum 1953-1954 og lauk húsmæðrakennaraprófi árið 1956. 

Hún stundaði einnig nám við Handíða- og myndlistaskólann í Reykjavík 1956-1958, 

var myndmenntakennari við Breiðagerðisskóla frá 1958 og frá 1979 var hún 

stundakennari við Hvassaleitisskóla þar til hún lét af störfum fyrir aldurs sakir. Á yngri 

árum var hún í lýðháskólanum í Holbæk í Danmörku og 1978-1979 var hún gistinemi 

við listaháskólann í Óðinsvéum. 

Guðrún Kristbjörg giftist ekki og eignaðist ekki afkomendur. 

Kærkomin gjöf 

Listmálarinn Sævar Karl gaf Hjartavernd málverk eftir sjálfan sig á árinu. Málverkið 

heitir Hot og er frá árinu 2014. Hjartavernd þakkar af heilum hug þá hlýju og virðingu 

sem listamaðurinn sýnir Hjartavernd með þessari gjöf. Myndin prýðir í dag húsakynni 

Hjartaverndar að Holtasmára 1 Kópavogi.  

 

. 

 

 

 

 

 

 

 

„Bara ég hefði aldrei byrjað“ 

Heimildarmynd sem fjallar um skaðsemi reykinga, áhættuþætti og afleiðingar þeirra 

ber ofangreint heiti. Í myndinni greina fjórir einstaklingar frá afleiðingum reykinga á líf 

þeirra. Einnig er rætt við Karl Andersen, yfirlækni Hjartagáttar og stjórnarformann 

Hjartaverndar.  Framleiðandi myndarinnar er Epos kvikmyndagerð. Astma-og 

ofnæmisfélag Íslands, Hjartavernd, Hjartaheill, Krabbameinsfélag Reykjavíkur og 

Samtök lungnasjúklinga stóðu fyrir þessu framtaki á degi án tóbaks hinn 31. maí 

2016 og var myndin „Bara ég hefði aldrei byrjað“ frumsýnd á RÚV.  Hægt er að 

nálgast viðtölin á facebook-síðu Hjartaverndar. 

 

Myndin er tekin við afhendingu listaverksins í vinnustofu Sævars Karls en hann er til 

hægri á myndinni, Vilmundur Guðnason til vinstri. 

Ánægjuleg heimsókn heilbrigðisráðherra   

Vilmundur Guðnason prófessor og forstöðulæknir Hjartaverndar tók á móti góðum 

gestum í upphafi ársins, Kristjáni Þór Júlíussyni, heilbrigðisráðherra, og Valgerði 

Gunnarsdóttur, sérfræðingi. Heimsóknin var mjög ánægjuleg þar sem Kristján og 

Valgerður sýndu starfsemi Hjartaverndar mikinn áhuga, sérstaklega niðurstöðum 

rannsókna og þeim möguleikum sem þær gefa til forvarna þjóðinni til handa.  

 

 

 

 

 

 

 

 

 

 

 

 

 

 

 

 

 

 

 

 

 

Myndin sýnir, talið frá vinstri, Valgerði Gunnarsdóttur, sérfræðing, Kristján Þór Júlíusson, 

heilbrigðisráðherra, og Vilmund Guðnason , forstöðulækni Hjartaverndar. 

